
Iesu yn Llyfr Datguddiad
Iesu yn y canol.
(Datguddiad 22)
Iesu’n dod yn ôl yn fuan 
Ar ôl ein hatgoffa ni unwaith ei fod yn dod yn ôl yn fuan, mae Iesu’n ein hatgoffa eto,

Edrychwch! Dw i'n dod yn fuan! Bydd gen i wobr i'w rhoi i bawb, yn dibynnu ar beth maen nhw wedi ei wneud. (Datguddiad 22:12)
Y tro yma mae’n atgoffa’r byd yn gyffredinol, ac yn dweud eto y bydd yn dod fel barnwr. Mae’r amser yn fyr, mae’n dod yn fuan. Bydd drysau gwledd y briodas yn cael eu cau; gadewch i ni fel Cristnogion ymroi i Iesu, a’i wneud yn flaenoriaeth yn ei bywyd.

Mae’r trydydd rhybudd yn neges sy’n fwy personol,

Mae'r un sy'n rhoi'r dystiolaeth am y pethau hyn yn dweud, "Ydw, dw i'n dod yn fuan." 
Amen! Tyrd, Arglwydd Iesu!  (Datguddiad 22:20)  
Ioan sy’n cofnodi ac sy’n sgwennu’r llyfr, ac mae’n ymateb yn bersonol i Iesu, “Amen! Tyrd, Arglwydd Iesu!”

Mae Iesu’n pwyso arnon ni’n bersonol; ac arnat ti’n bersonol.

 “Dw i’n dod yn fuan. Fi sydd biau ti. Fi sydd wedi dy brynu di, dy garu di, wedi dy dynnu di allan o’r tywyllwch i’r goleuni, wedi gafael ynot ti a dod â thi ataf fi. Does neb arall i fod i gystadlu â mi yn dy fywyd di. Rho dy hunan i fi ac mi gei dy lenwi a bod cariad a cyflawnder. Dw i eisiau i ti fod yn disgwyl amdanaf fi pan dw i’n dod. “

Gadewch i ni ymateb gyda Ioan,   “Amen! Tyrd, Arglwydd Iesu!”

Nid gyda’n gwefusau a’n geiriau yn unig – ond gyda’n bywyd.

Mae gen i ffrind sy’n byw mewn ‘caravanette’! Pam? Am ei fod eisiau gweld yr haul yn codi bob dydd; ac mae’n mynd i wahanol lefydd yn y ‘caravanette’ i weld y wawr. Sut ydyn ni’n cysgu ac yn deffro yn y bore? Ydyn ni’n barod am y wawrddydd go iawn? Ydyn ni’n barod i weld goleuni gogoneddus Iesu? Ydyn ni’n barod am ei ail-ddyfodiad?

